د.سادق حه‌مه‌ غه‌ریب مامۆستای به‌شی راگه‌یاندن له‌ كۆلێژی  ئادابی زانكۆی سه‌لاحه‌دین:

پ.ی.د.سادق حه‌مه‌ غه‌ریب مامۆستای به‌شی راگه‌یاندنی كۆلێژی ئادابی زانكۆی سه‌لاحه‌دینه‌ و نامه‌ی دكتۆراكه‌ی له‌سه‌ر " رۆڵی راگه‌یاندن له‌ به‌ڕێوه‌بردنی قه‌یرانی سیاسیدا"بووه‌،  له‌م چوارچێوه‌یه‌شدا هه‌وڵیداوه‌ كه‌ مۆدێلێكی په‌یوه‌ندی نێوان راگه‌یاندن و سیستمی سیاسی له‌ هه‌رێمی كوردستان ده‌ستنیشان بكات كه‌ ئه‌ویش " مۆدێلی دیموكراتیزه‌كراوه‌" و هه‌وڵیداوه‌  مامه‌ڵه‌ له‌گه‌ڵ ئه‌و میدیایه‌ بكات و رێگه‌ و چاره‌سه‌ری گونجاوی بۆ بدۆزیته‌وه‌و هه‌تا ئێستا چه‌ندین تویژینه‌وه‌ی زانستی له‌سه‌ر میدیای كوردی ئه‌نجامداوه‌و، له‌ ئێستاشدا سه‌رقاڵی تویژینه‌وه‌یه‌كه‌ بۆ چۆنیه‌تی چاره‌سه‌ركردنی ئه‌و پاشاگه‌ردانیه‌ی كه‌ میدیای گرتۆته‌وه‌، له‌م گفتوگۆیه‌دا به‌مجۆره‌ بیروبۆچوون و پێشنیار و چاره‌سه‌ره‌كانی خۆی خسته‌ روو:

" ئه‌م پرسه‌ی ئه‌مرۆ گفتوگۆی له‌سه‌رده‌كه‌ین پرسێكی زۆر گرنگه‌ ، بۆته‌ كێشه‌یه‌كی سه‌ره‌كی كۆمه‌ڵگه‌ی ئێمه‌ ،به‌ڵام من له‌و پرسیاره‌ی كاك ئازاد جندیانیه‌وه‌ ده‌ست پێده‌كه‌م كه‌ داوای كرد پێناسه‌ی میدیا بكه‌ین واته‌ " میدیا چییه‌؟" له‌وه‌ڵامی ئه‌و پرسیاره‌دا ده‌ڵێم: میدیا له‌سه‌ره‌تاوه‌ ئامرازێك بووه‌ بۆ بڵاوكردنه‌وه‌ی هه‌واڵ و زانیاری ، پاشان له‌دوای شۆرشی رۆشنگه‌ری و ده‌ركه‌وتنی بیرمه‌نده‌كانی فه‌ره‌نسا، میدیا گۆرا بۆ بڵاوكردنه‌وه‌ی بیرورا، له‌ماوه‌ی هه‌ردوو جه‌نگی یه‌كه‌م و دووه‌می جیهانی، بووه‌ ئامرازێك بۆ دروستكردنی رای گشتی و ئاراسته‌كردنی رای گشتی ، له‌شه‌سته‌كانی سه‌ده‌ی رابردوو بوو به‌ ئامرازێك بۆ به‌رێوه‌بردن و چاره‌سه‌كردنی قه‌یرانه‌كان،  له‌ ویلایه‌ته‌ یه‌كگرتووه‌كانی ئه‌مریكا میدیا بووه‌ ئامرازێك بۆ به‌رێوه‌بردنی ئه‌و شه‌ڕه‌ سارده‌ی كه‌ له‌نێوان هه‌ردوو جه‌مسه‌ری ناتۆ  و وارشۆ هه‌بوو.
له‌ كاتی نووسینی نامه‌ی دكتۆراكه‌م ‌ كارم له‌سه‌ر مۆدیله‌كانی میدیا كرد، كه‌ میدیا چوار جۆری هه‌یه‌ كه‌ بریتین له‌ میدیای " ده‌سه‌ڵات، لیبرالی، سۆشیالیستی و كۆمونیستی، له‌گه‌ڵ میدیای به‌رپرسیارێتی كۆمه‌ڵایه‌تی"

بیگومان میدیا له‌ كوردستان په‌یره‌وی هیچ كام له‌م تیۆری مۆدێلانه‌‌ ناكات ، ئه‌وه‌ی كه‌‌ میدیا له‌ هه‌رێمی كوردستان په‌یره‌وی لێده‌كات بریتییه‌ له‌ " مۆدێلی دیموكراتیزه‌كراو" ، ئه‌م مودیله‌ش تایبه‌ته‌ به‌و كۆمه‌ڵگایانه‌ی له‌ قۆناخی وه‌رچه‌رخاندان له‌ رژێمێكی دیكتاتۆریه‌وه‌ به‌ره‌و كۆمه‌ڵگه‌یه‌كی ئازاد. له‌م مۆدێله‌دا پرۆفیشنالی له‌ ئاستێكی نزمدایه‌، پارالێلی سیاسی جوڵاوو ناجێگیره‌، ده‌ستتیوه‌ردان له‌ هه‌موو ئاسته‌كانی راگه‌یاندندا هه‌یه‌، میدیا وروژێنه‌ره‌و، له‌ په‌ره‌سه‌ندنی به‌رده‌وامدایه‌ كه‌ هه‌موو ئه‌و خه‌سڵه‌تانه‌ له‌ میدیای ئه‌مڕۆی هه‌رێمی كوردستاندا بوونی هه‌یه‌.
لێره‌وه‌ كه‌ باس له‌ به‌رپرسیاریه‌تی میدیا ده‌كه‌ین، گرنگه‌ ئاماژه‌ به‌وه‌ بكه‌ین كه‌ میدیا ته‌نیا به‌پرسیاریه‌تی ناوخۆیی نیه‌، به‌ڵكو به‌رپرسیاریه‌تی ناوچه‌ی و نیوده‌وڵه‌تیشی هه‌یه‌. ته‌نانه‌ت ئێمه‌ له‌سه‌ر ئاستی جیهان جۆره‌ میدیایه‌كی دیكه‌مان هه‌یه‌ پێی ده‌گوترێت " میدیای دیپلۆماتی" ئه‌مه‌ش واته‌ میدیا یه‌كێكه‌ له‌ فاكته‌ره‌ گرنگه‌كان بۆ دروستكردنی په‌یوه‌ندی و تێكدانی په‌یوه‌ندی نێوان ده‌وڵه‌تان كه‌ پێی ده‌وترێت دیبلۆماسییه‌تی میدیایی.
له‌رووی بازاری میدیایی و جه‌ماوه‌رییه‌وه‌ ، د.سامان ئاماژه‌ی پێكرد ، بازارێكی میدیایی گۆڕاوی خێرامان هه‌یه‌ ، ئه‌مه‌ش ئه‌گه‌ر سه‌یری میدیاكانمان بكه‌ین به‌ " نووسرا و بینراو بیسترا" و هه‌روه‌ها سه‌یری تۆره‌ كۆمه‌ڵایه‌تیه‌كانیشمان بكه‌ین، ده‌بینین كه‌ میدیایه‌كی جێگیرمان نیه‌، میدیای ئێمه‌ له‌ پرێكدا ده‌رده‌كه‌ون به‌ڵام دوای ماوه‌یه‌ك یان نامێنێت یان بینه‌ر و بیسه‌رو خوێنه‌ری نامێنێت.

د.سالار له‌سه‌ره‌تاوه‌ پێی گووتین به‌ راشكاوی قسه‌بكه‌ین و خاڵ بخه‌ینه‌ سه‌ر وشه‌كان، بۆیه‌ منیش ده‌ڵێم باردۆخێكی سیاسی سه‌قامگیریشمان له‌كوردستان نیه‌، ئه‌وجا له‌به‌ر ئه‌وه‌ی میدیاكانی ئێمه‌ش له‌ كوردستان حزبین و من له‌و باوه‌ره‌دام میدیای ئه‌هلی و سه‌ربه‌خۆ له‌ كوردستاندا بوونی نیه‌، ئه‌وا ئه‌م ناسه‌قامگیرییه‌ سیاسیه‌ ره‌نگدانه‌وه‌ی گه‌وره‌ی له‌سه‌ر ناسه‌قامگیری میدیاش هه‌یه‌، هه‌ر بۆ نموونه‌ كاتێك پارالیڵی سیاسی ئێمه‌ به‌ شێوه‌یه‌كی ئه‌رێنی به‌رزه‌ ، ئه‌وا ده‌بیین ئاستی سه‌قامگیری میدیاش به‌رزه‌، كه‌ كێشه‌یه‌ك له‌ناو حزبه‌كان دروست ده‌بێت و سه‌قامگیری نامێنێت، سه‌قامگیری ناو میدیاش تێكده‌چێت. ئه‌مه‌ش كێشه‌ سه‌ره‌كیه‌كه‌یه‌‌ چونكه‌ میدیای ئێمه‌ سه‌ر به‌ حزبه‌ سیاسیه‌كانه‌، ئه‌مه‌ له‌كاتیكدا چه‌مكی ده‌سه‌ڵاتی چواره‌م له‌ ساڵی 1787 دووساڵ دوای ده‌رچوونی رۆژنامه‌ی تایمزی له‌نده‌نی له‌لایه‌ن " ئه‌دمۆند بورك" سه‌ریهه‌ڵدا و هه‌تا ئێستا ئیشی پێكراوه‌، میدیا وه‌ك ده‌سه‌ڵاتی چواره‌م  هێزێكه‌ له‌ پاڵ ده‌سه‌ڵاتی سیاسیدا، هێزێكه‌ له‌ پاڵ هه‌ردوو ده‌سه‌ڵاتی جێبه‌جێكردن و یاسادانان، به‌ڵام پرسیار لێره‌دا ئه‌وه‌یه‌ میدیای ئێمه‌ چ هێزێكه‌، بێگومان پاشكۆی حزبه‌كانه‌ ، راشكاوانه‌تر واته‌ میدیایه‌كی نیشتیمانیمان نیه‌ كه‌ له‌ ئاستی ئاسایشی نیشتمانی ئێمه‌دا بێت یان بیپارێزێت.

لێره‌دا حه‌زده‌كه‌م  ئاماژه‌ به‌و چه‌ند به‌یته‌ شیعره‌ بكه‌م كه‌ له‌سه‌ر لاپه‌ره‌ی یه‌كه‌می هه‌موو ژماره‌كانی رۆژنامه‌ی ئومێدی ئیستقلال نووسراوه‌ ئه‌م رۆژنامه‌یه‌ له‌ بیسته‌كانی سه‌ده‌ی رابردوو ده‌رده‌چوو و ده‌ڵێت:

خودایە بەسیە ئیتر لابرێ دەیجوولی ئیزمحیلال،
تلووعی پێ بكەی خورشیدی ڕۆژی پاكی ئیستقبال
لەگەڵ خولیایی هیجرەت بەسەرچوو عومری شیرینم
دەسا نۆبەی ویسالە ئاه.. ئەی ئومیدی ئیستقلال   
كاتێك هه‌ر كه‌سێك ئه‌م رۆژنامه‌یه‌ بخوێنێته‌وه‌ پێش هه‌موو شت ئه‌و دوو به‌یته‌ شیعره‌ ده‌خوێنته‌وه‌، ئه‌و شیعره‌ چ هه‌ستێكت لا دروست ده‌كات؟ بیگومان هیوای سه‌ربه‌خۆیت بۆ دروست ده‌كات ، ئینتیمات بۆ دروست ده‌كات چۆن رووبه‌رووی دوژمن ده‌بیته‌وه‌، با له‌ خۆمان بپرسین ئه‌ی كه‌ رۆژنامه‌كانی ئێستا ده‌خوێنیننه‌وه‌ چی ده‌بینین؟ بیگومان ره‌سمی به‌رپرسێك ، كۆبوونه‌وه‌ی حزبێك.
هه‌روه‌ها له‌ رۆژنامه‌ی ئیتحاد و ته‌ره‌قیش نووسراوه‌ له‌ " ئیتیحادا قوه‌ت .. له‌ برایه‌تیدا سه‌عاده‌ت له‌ حكه‌مه‌تدا سه‌لامه‌ت هه‌یه‌" ، هه‌ر بۆیه‌ له‌م روانگه‌یه‌وه‌ كه‌ سه‌یری میدیا و رۆژنامه‌كه‌مانی ئێستامان ده‌كه‌ین بێجگه‌ له‌ پاشكۆیه‌تی حزبی شتێكی دیكه‌یان تێدا نابینین ، ئاستی پرۆفیشناڵی نزمه‌، یان له‌نێوان دوو كه‌وانه‌دا ده‌توانم بڵێم ئێمه‌ كادری پرۆفیشناڵمان هه‌یه‌ به‌ڵام له‌ناو ده‌زگاكانی راگه‌یاندن ده‌ستیان به‌ستراوه‌ ، به‌سه‌دان په‌یجی فه‌یك هه‌یه‌ كه‌ هه‌مووی ده‌ستی حزبه‌كانی له‌ پشته‌ و كه‌ من ئێستا تویژینه‌وه‌ی له‌سه‌ر ده‌كه‌م ته‌نیا ئامانجیان سوكایه‌تی كردنه‌ به‌ كه‌سایه‌تی و سیمبوله‌كانی نه‌ته‌وه‌ و نیشتمان، و ده‌یانه‌وێت كه‌ پیرۆزییه‌كان هیچ به‌ هایه‌كیان نه‌مێنێت، له‌ دوماهیشدا ده‌مه‌وێت جه‌خت له‌سه‌ر ئه‌وه‌ بكه‌مه‌وه‌ بانگه‌شه‌كردن بۆ وروژاندنی سیاسی گه‌یشتۆته‌ ئاستێكی بێ مانا گه‌یشتۆته‌ ئاستێك كه‌ بۆته‌ هه‌ره‌شه‌ له‌ سه‌ر ئاسایشی نیشتمان و نه‌هێشتنی ئینتیما لای تاكی كوردستان، بۆیه‌ زۆرگرنگه‌ حزبه‌كان واز له‌ قۆرخكردنی میدیا بێنن ، موڵكداری میدیا دیاربێت و ئاراسته‌یه‌كی هه‌رێمی هه‌بێت بۆ ئه‌وه‌ی ریوشوێنی پێویست به‌رامبه‌ر ئه‌و میدیایانه‌ بگرێته‌به‌ر كه‌ پیرۆزییه‌كان ده‌به‌زێنن، هه‌روه‌ها له‌ ساڵی 2011 وه‌ كارمان كردووه‌ كه‌ ئه‌نجوومه‌نێكی باڵای راگه‌یاندن بۆ رێكخستنی میدیا دابمه‌زرێت ، ئه‌گه‌ر ئه‌نجوومه‌نێكی باڵای سه‌ربه‌خۆمان هه‌بێت بۆ رێكخستنی میدیا ، ئه‌وا ده‌توانێت ئه‌و بۆشاییه‌ یاساییانه‌ پربكاته‌وه‌و، میدیا له‌و فه‌وزاو پاشاگه‌ردانییه‌ رزگار بكات.   
